
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ  ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1.Ընթացիկ իրավիճակը և իրավական ակտի ընդունման անհրաժեշտությունը
ՀՀ կառավարության «Հայաստանի Հանրապետության դատական և իրավական բարեփոխումների 2022-2026 թվականների ռազմավարությունը և դրանից բխող գործողությունների ծրագրերը հաստատելու և Հայաստանի Հանրապետության կառավարության 2019 թվականի հոկտեմբերի 10-ի N 1441-Լ որոշումն ուժը կորցրած ճանաչելու մասին» 21.06.2022թ. 1133-Լ որոշմամբ հաստատված N2 հավելվածի 1-ին, 2-րդ, 3-րդ, 4-րդ, 6-րդ և 8-րդ կետերով նախատեսվում է թվայնացնել գործող դատարանները՝ ստեղծելով համապատասխան գործիքակազմ «էլեկտրոնային դատարան» և «էլեկտրոնային արդարադատության» հարթակներ ստեղծելու համար:
Լիարժեք «էլեկտրոնային դատարան» և «էլեկտրոնային արդարադատության» թվային համակարգեր ստեղծելու  համար պետք է ապահովել նաև դատական գործերի արխիվների թվայնացումը, որը դատական համակարգի գործունեության թափանցիկության և հաշվետվողականության տեսանկյունից թույլ կտա հանրության համար հասանելի առցանց ռեժիմում հրապարակել գործող դատարանների գործունեությունն ամփոփող զեկույցներ և վիճակագրության:
«Դատական էլեկտրոնային արխիվ» համակարգը մեծապես խթանելու և հեշտացնելու է դատական արխիվի պահպանումն ու օգտագործումը՝ նախ ապահովելով դատական գործերի՝ միջազգայնորեն ընդունված ստանդարտներին համապատասխան արխիվացումը, ապա նաև այդ ոլորտում պետության՝ որպես արխիվի պահպանության պատասխանատու մարմնի կողմից ծառայությունների առավել արդյունավետ և ամբողջական տրամադրումը։ 
Ներկայումս դատական գործերի արխիվացումն իրականացվում է մի քանի փուլերով, որոնք բավարար չեն դատական գործերի արխիվների ամբողջական պահպանման և դրանցից օգտվելու արդյունավետության ապահովման համար։ Դատական գործերը նախ պահվում են դատարանների նստավայրերում, այնուհետև՝ փոխանցվում Դատական դեպարտամենտի արխիվ, ընդ որում, բանավոր պայմանավորվածությունների հիման վրա՝ առանց օրենսդրական հստակ կարգավորումների առկայության։ Գործերը դատարանների նստավայրերում կամ Դատական դեպարտամենտի արխիվում պահպանվում են առնվազն 5 տարի ժամկետով՝ հաշվի առնելով ՀՀ կառավարության 04․04․2019 թվականի թիվ 397-Ն որոշման կարգավորումները։ Ազգային արխիվ փոխանցման համար հայտարարվում է համապատասխան մրցույթ, և վերջինիս հաղթող մասնակիցն իրականացնում է արխիվի մշակում և պահպանում։ Արխիվի մշակում է համարվում, ըստ վերոնշյալ որոշման, պահպանման ենթակա փաստաթղթերի առանձնացումը և համակարգումը։ Մշակումն իրենից ենթադրում է հիմնականում պահպանման ենթակա՝ գործն ըստ էության լուծող դատական ակտերի առանձնացում և մնացյալ նյութերի ոչնչացում, սակայն գործնականում առաջացած խնդիրների պատճառով, այդ թվում՝ Մարդու իրավունքների եվրոպական դատարանում գործերի քննության նյութերի տրամադրման պարտականության ապահովման նպատակով իրականացվում են մի շարք փոփոխություններ, դեռևս միայն բանավոր պայմանավորվածության մակարդակով։ Օրինակ՝ դատական գործերի մշակման փուլում քաղաքացիական գործերով հայցի ապահովման միջոցի կիրառման վերաբերյալ որոշումներն անհրաժեշտությունից ելնելով պահպանվում են՝ հիմնվելով բանավոր պայմանավորվածության վրա․ նույնպիսի իրավիճակ է առկա նաև քրեական գործերով կազմվող մեղադրական եզրակացությունների մասով։ Հայաստանի Հանրապետության դեմ Մարդու իրավունքների եվրոպական դատարան ներկայացված գործերով դատական գործի բոլոր նյութերը Միջազգային իրավական հարցերով ներկայացուցչի գրասենյակ ներկայացնելու անհրաժեշտություն է առաջանում, սակայն ինչպես հայտնի է, որպես կանոն ՄԻԵԴ գործերը պետությանն են կոմունիկացվում 5 կամ ավելի տարի հետո, իսկ ըստ առկա պրակտիկայի՝ 5 տարի անց տեղի է ունենում գործերի մշակում, և ամբողջ դատական գործից պահպանվում են միայն դատական ակտերը։ Այս խնդրի պատճառով այժմ մշակման գործընթացը կասեցված է։ 
«Դատական էլեկտրոնային արխիվ» համակարգի ներդրման արդյունքում կկրճատվեն դատական արխիվի պահպանման համար ծախսվող ռեսուրսները: Արդյունքում կստեղծվի առավել հեշտ և արդյունավետ համակարգ, որը կպահանջի առավել քիչ ռեսուրսներ և կապահովի.
· Ամբողջական և հավաստի տվյալներով դատական արխիվների էլեկտրոնային համակարգի առկայություն, 
· Ժամանակակից ստանդարտներին համապատասխան դատական արխիվի մշակում և պահպանում, 
· Դատական գործերի երաշխավորված պահպանություն, 
· Քաղաքացիներին կամ շահագրգիռ այլ անձանց դատական արխիվին առնչվող առավել արդյունավետ և որակյալ ծառայությունների տրամադրում։  
Ըստ այդմ՝ ՀՀ արդարադատության նախարարությունը «Գնումների մասին» ՀՀ օրենքի 15-րդ հոդվածի 6-րդ մասի համաձայն՝ առանց ֆինանսական միջոցների նախատեսման, հայտարարել է գնման ընթացակարգ, որի արդյունքում  հաղթող է ճանաչվել «Սամվել Հովսեփյան Ալբերտի» անհատ ձեռնարկատերը, ով ներկայացրել է 5,800,000 ՀՀ դրամի գնառաջարկ:  10.04.2023 թ-ին ՀՀ Արդարադատության նախարարության և  «Սամվել Հովսեփյան Ալբերտի» անհատ ձեռնարկատիրոջ միջև կնքվել է Պետության կարիքների համար «Դատական էլեկտրոնային արխիվ» համակարգի ստեղծման տեխնիկական առաջադրանքի մշակման խորհրդատվական ծառայությունների մատուցման պետական գնման N ՀՀԱՆ-ԲՄԽԾՁԲ-23/21 պայմանագիրը, որի շրջանակներում պետք է մատուցվի հետևյալ խորհրդատվական ծառայությունները.
1. Շահառուների գործառույթների և խնդիրների ուսումնասիրություն, բիզնես պրոցեսների մանրամասն վերլուծություն 
2. «Դատական էլեկտրոնային արխիվ» համակարգի ստեղծման տեխնիկական առաջադրանքի մշակում,
3. Տվյալների կուտակման, մշակման, պահպանման և արխիվացման տեխնիկական միջոցների տեխնիկական բնութագրերը
Ընդ որում տվյալների կուտակման, մշակման, պահպանման և արխիվացման տեխնիկական միջոցների տեխնիկական բնութագիրը պետք է իրենից ներկայացնի հայելային սերվերների, արխիվացման սարքերի և կրիչների, կոմունիկացիոն արագագործ սարքերի ու երթուղիչների, անխափան սնուցման սարքերի, և այլ անհրաժեշտ սարքերի և սարքավորումների ու դրանց համակցումների սխեմատիկ պատկերների և տեխնիկական բնութագրերի փաթեթ:
Ելնելով վերոգրյալից, «Դատական էլեկտրոնային արխիվ» համակարգի ստեղծման տեխնիկական առաջադրանքի մշակման խորհրդատվական ծառայությունների մատուցման պետական գնման N ՀՀԱՆ-ԲՄԽԾՁԲ-23/21 պայմանագիրն ուժի մեջ դնելու, ծառայությունները ձեռք բերելու և վճարումներն իրականացնելու նպատակով Կառավարության որոշման նախագծով նախատեսվում է հատկացնել 5,800․0 հազ․ դրամ։

2.Առաջարկվող կարգավորման բնույթը.
«Դատական էլեկտրոնային արխիվ» համակարգի ստեղծման տեխնիկական առաջադրանքի մշակման խորհրդատվական ծառայությունների ձեռքբերման նպատակով  նախագծով նախատեսվում է գումար հատկացնել 1228 ծրագրի «31001․ Հակակոռուպցիոն կոմիտեի շենքային պայմանների ապահովում» միջոցառմամբ նախատեսված գումարի վերաբաշխմամբ, քանի որ Արդարադատության թաղամասի կառուցման շուրջ քննարկումները շարունակվում են և դեռ վերջնականապես չեն ավարտվել։ Ընդ որում, նվազեցման արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի առաջանա:

3.Ակնկալվող արդյունքը.
Նախագծի ընդունման արդյունքում կապահովվի «Դատական էլեկտրոնային արխիվ» համակարգի ստեղծման տեխնիկական առաջադրանքի մշակման խորհրդատվական ծառայությունների ձեռքբերման դիմաց վճարումները։ 
4.Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Արդարադատության նախարարության կողմից:
5. Նախագծի ընդունման կապակցությամբ Հայաստանի Հանրապետության պետական բյուջեում ծախսերի  և եկամուտների նվազեցման կամ ավելացման մասին.
ՀՀ կառավարության սույն որոշման նախագծի ընդունումը ՀՀ 2023 թվականի պետական բյուջեի եկամուտների և ծախսերի փոփոխության չի հանգեցնի:

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծն անմիջականորեն կապված չէ Հայաստանի վերափոխման ռազմավարություն 2050, Կառավարության 2021-2026թթ. ծրագրի, ոլորտային և/կամ այլ ռազմավարությունների հետ, սակայն նախագծի ընդունման անհրաժեշտությունը բխում է «Հայաստանի Հանրապետության դատական և իրավական բարեփոխումների 2022-2026 թվականների ռազմավարությունը և դրանից բխող գործողությունների ծրագրերը հաստատելու և Հայաստանի Հանրապետության կառավարության 2019 թվականի հոկտեմբերի 10-ի N 1441-Լ որոշումն ուժը կորցրած ճանաչելու մասին» 21.06.2022թ. 1133-Լ որոշմամբ հաստատված N2 հավելվածի 1-ին, 2-րդ, 3-րդ, 4-րդ, 6-րդ և 8-րդ կետերից։
